
Botiken araberako gaitzak 

Gaixotasunak 'asmatzea' leporatu diete hainbat zientzialarik Botika konpainia handiei 


arantxa iraola - DONOSTIA 

Bat egin dute hainbat zientzialarik, eta botika konpainia handiei eritasunak asmatzea egotzi diete artikulu sorta batean. Ondoez arinak, oso jende gutxi eragiten duten osasun arazoak edo gorputzaren ezintasun, neke, eta muga arruntak eritasun bihurtzen dituztela gaitzetsi dute, eta horren bidez, osasun publikoa zaintzea baino, merkatura ateratzen dituzten botiken errentagarritasuna handitzea bilatzen dutela. Gaitzespena egiteko artikulu sorta Public Library of Science Medicine aldizkarian eman dute argitara, 11 artikulu plazaratu dituzte denera. Ameriketako Estatu Batuetakoak eta Erresuma Batukoak dira artikulugile gehienak.

Menopausia, haurren hiperaktibitatea eta arreta jartzeko ezintasuna, inpotentzia, sexurako gogorik eza, zangoetako nekea, umore aldaketak... Eritasun horiek guztiak aipatu dituzte zientzialariek artikuluetan, horiek gaitz moduan agertzeko eta ulertzeko botika konpainia handiek egin duten ahaleginari erreparatuz. 

Bide batez, eritasun horiei erremedioa jartzeko sendagaiekin botika konpainiek lortzen dituzten irabaziak ekarri dituzte gogora, kritiko. Izan ere, botiken erabilera horrek osasun arazoak ekar ditzakeela nabarmendu dute.

«Jarduera honekin sufrimenduari eta heriotzari zaien beldur atabiko sakonera jotzen dute. Botika konpainiek normala ez denaren muga zabaldu egin nahi dute, modu horretan beraien merkatua ere zabaltzeko». Iona Heath Londreseko Caversham zentroko adituak egin du gaitzespena artikulu sortarako egin duen ekarpenean.

Aldizkariaren editorialean, Ray Moynihan eta David Henry editoreek ere kritika egin dute, ikuspegi zabaletik. Osasun arazoak asmatzeko prozesua ez diete soilik botika konpainia handiei egotzi, prozesuan medikuek eta gaixoen aldeko elkarteek ere parte hartzen dutela nabarmendu dute. Prozesuaren hariak mugitzen, ordea, botika konpainia handiak aritzen direla kritikatu dute. «Mediku eta gaixoen borondatea, gehienetan, ona izaten da. Baina, sarri askotan, saltzaileek haien motibazioa manipulatu egiten dute, modu krudelean». 

Viagra, adibidez 

Sexu harremanetan zakila tentetzeko arazoak konpontzeko asmatu zuen Pfizer konpainiak orain urte batzuk Viagra botika. Aski ezaguna egin zen berehala. Torontoko (Kanada) York Unibertsitateko Joel Lexching adituak Pfizerrek botika horren inguruan egin duen publizitatea aztertu du. «Urratsak egin ditu Viagra ez soilik arazo organiko batzuen ondorioz, hala nola diabetesa edo prostatako ebakuntza, inpotentzia arazoak dituzten gizonezkoek erabiltzeko», gaitzetsi du. Botika konpainiaren webgunean Viagraren gaineko mezua gizon orori zuzendua dela dio: «Edonork, edozein adinetan, edozein unetan, pizgarriren bat erabil dezakeela dio». 

Emakumeen sexurako gogo falta ere, botika konpainiek «disfuntzio» bihurtu dutela gaitzetsi dute. Botika konpainiek bultzatutako kanpaina baten bidez, Ameriketako Estatu Batuetan, emakumeen %43k, sexu harremanetarako disfuntzioa dutela zabaldu da. Botika konpainiei onura handia ekar diezaiekeen datua da, eta gizartean aski zabaldua, baina hainbat zientzialariren arabera, faltsua. 

Kritika hauen aurrean hasi dira botika konpainien erantzunak. Erresuma Batuko ordezkariek, esaterako, artikulu sorta, batez ere, Ameriketako Estatu Batuetako errealitatean oinarrituta egin dela esan dute, eta ez duela balio gainerako lekuetako errealitatea epaitzeko. «Ez da egokia industriak eritasunak asmatzen dituela esatea. Guk ez dugu horrelakorik egiten. Medikuek erabakitzen dute zer tratamendu jarri jendeari, guk ezin diegu esan», adierazi du Richard Ley Erresuma Batuko Botika Industriako Elkarteko ordezkariak. 


'Asmatutako' gaixotasunak 

'Asmatutako' eritasunen artean honako hauek nabarmendu dituzte zientzialariek, beste hainbaten artean: 

Arrisku faktoreak: Kolesterola, osteoporosia eta antzeko osasun arazoak gaixotasun moduan aurkezten dira sarritan, baina hori ez da zuzena. Arrisku faktoreak dira. 

Inpotentzia: Pfizer konpainiaren arabera, gizonen %40 inpotenteak dira, baina datu hori auzitan jartzen dute aditu askok. 

Emakumeen sexu disfuntzioa: Aski zabaldutako arazoa dela diote botika konpainiek, baina zientzialari askoren arabera, ez dago hori osasun arazo zabaldua dela esateko nahikoa ebidentziarik. 

Menopausia: Botika bidez baino tratatu ezin den gaixotasuna balitz bezala aurkezten dute maiz, baina bizitzako aro bat da. 



